
‘Ta’ bla ħsieb jirnexxi’... hekk jgħid 
il-Malti. Hekk ukoll kienet il-mawra li 
l-Banda Imperial għamlet f’Acquaviva 
Delle Fonti fl-Italja. Fuq inizjattiva tal-
Kunsill Lokali tal-Mellieħa, flimkien 
mal-Comune ta’ Acquaviva Delle Fonti 
(BA), il-Banda Imperial ġiet mistiedna 
biex iżżur din il-Belt, li tinsab fil-
provinċja ta’ Bari fin-nofsinhar tal-
Italja. Minkejja li ż-żmien ma tantx kien 
favur tagħna u kellna nħabbtu wiċċna 
mhux ħażin ma’ problemi ta’ loġistika, 
bil-ħidma tal-Kumitat, flimkien mal-
ħeġġa tal-Bandisti, kull diffikultà ġiet 
megħluba u kollox kien ippjanat biex 
il-Banda Imperial tħalli Malta lejn 
l-Italja nhar is-16 ta’ Settembru 2015. Il-qofol tal-
preparamenti ntlaħaq b’laqgħa għall-bandisti u 
dawk l-ammiraturi li kienu ser jakkumpanjaw il-
Banda, li saret il-Ħadd 13 ta’ Settembru fil-każin. 
F’din il-laqgħa ġie ppreżentat il-programm finali 
tal-mawra u ngħata tagħrif utli ieħor.

Il-ġurnata mistennija waslet. L-Erbgħa, 16 
ta’ Settembru 2015, għal ħabta tad-disgħa u nofs 
ta’ filgħodu, flimkien mas-Sindku tal-Mellieħa 
s-Sur John Buttiġieg u s-Sinjura Buttiġieġ, li 
akkumpanjawna f’din il-mawra, irħejnielha lejn 
l-Ajruport Internazzjonali ta’ Malta. Hemmhekk 
ingħaqdu magħna l-Ministru tal-Edukazzjoni u 
x-Xogħol l-Onorevoli Evarist Bartolo u s-Sinjura 
Bartolo. Irkibna l-ajruplan u għal ħabta tan-nofs 
siegħa ta’ wara nofsinhar it-titjira tar-Ryanair ħalliet 
Malta lejn l-ajruport ta’ Bari Karol Wojtyla. Iżda 
żewġ mużiċisti mill-Banda Imperial, John Vella u 
Geoff Thomas, bdew l-avventura tagħhom lejn Bari 
fis-sigħat bikrin tat-Tlieta 15 ta’ Settembru. Huma 
telqu bil-vann mgħobbi bl-istrumenti tal-Banda 
u saqu overland minn Malta sa Acquaviva Delle 
Fonti. Kellhom ġibda mhux ħażin imma kollox seħħ 
kif kien ippjanat. L-aqwa li ma ntilfux... 

Il-Mawra tal-Banda Imperial 
f’Acquaviva Delle Fonti (BA)

fl-Italja

Mal-wasla tal-grupp fl-ajruport ta’ Bari, ġejna 
milqugħa mis-Sinjura Yvette Portelli, mart is-
Sindku ta’ Acquaviva Delle Fonti, u mis-Sur Sergio 
Fasano li kien il-kordinatur ta’ din il-mawra. Mill-
ajruport bqajna sejrin dritt lejn il-Bini tal-Kunsill 
ta’ Acquaviva Delle Fonti fejn ġejna milqugħa mis-
Sindku Davide Francesco Carlucci.

Il-belt ta’ Acquaviva delle Fonti tinsab madwar 
26 kilometru fin-nofsinhar ta’ Bari fir-reġjun tal-
Puglia u fiha popolazzjoni ta’ ftit aktar minn wieħed 
u għoxrin elf ruh. L-isem ta’ din il-belt ġej mill-
ammont abbundanti ta’ ilma ta’ taħt l-art li hemm 
f’din il-Belt. Acquaviva delle Fonti hija magħrufa 
għall-kultivazzjoni taċ-Cipolla Rossa di Acquaviva 
Delle Fonti (il-Basla Ħamra ta’ Acquaviva Delle 
Fonti). Il-produzzjoni ta’ dan il-prodott hija limitata 
ħafna, inqas minn tlitt mitt tunnellata fis-sena, 
minħabba li l-kultivazzjoni tagħha għadha ssir 
b’mod tradizzjonali biex jiġu preservati l-aroma u 
l-fwieħa ħelwa tagħha.

Waqt din il-mawra konna alloġjati f’Agriturismo 
Masseria Rutuolo li tinsab fil-kampanja ftit kilometri 
’l barra minn Aquaviva delle Fonti. Hija mdawra 
b’ħafna siġar, l-aktar taż-żebbuġ, u fiha nsibu wkoll 

għadd ta’ annimali. Post ideali biex wieħed iqatta’ 
jiem ta’ mistrieħ għal kwiet, għalkemm għal dan ma 
tantx kellna ħin waqt din il-mawra. Hekk kif kulħadd 
sab postu, mal-ewwel bdejna l-preparamenti għall-
ewwel programm mużikali li sar ġewwa l-isptar 
Francesco Miulli, dik il-lejla stess.

L-isptar Ġenerali Reġjonali Francesco Miulli 
huwa wieħed mill-aktar sptarijiet attrezzati li 
nsibu fin-nofsinhar tal-Italja. F’dan l-isptar il-
Banda Imperial esegwiet programm mużikali 
varjat, fosthom kompożizzjonjiet Maltin. Kien 
tassew ta’ sodisfazzjon li l-mużika ġabet mument 
ta’ ferħ fost il-morda, il-familjari tagħhom u dawk 
li jieħdu ħsiebhom. Mill-Isptar Miulli rħejnielha 
dritt lejn l-Osservatorio Astronomico ta’ Acquaviva 
Delle Fonti. Esperjenza mill-aqwa fejn wieħed 
igawdi d-dehra tal-kwiekeb fil-ħemda tal-lejl. 
Kellna magħna astronomu mill-aqwa, iddedikat u 
ppassjonat fuq is-suġġett. Wasslilna l-informazzjoni 
bl-aktar mod sempliċi, li jinftiehem u b’mod ferm 
interessanti. Kienet esperjenza li qanqlet ħafna 
interess fostna.

Fit-tieni ġurnata żorna l-ibliet ta’ Sannicandro 
di Bari u Bitonto. Sannicandro Di Bari hija 
magħrufa għall-Kastell Normann-Sven li jinsab 
fiż-żona medjovali ta’ din il-belt. Dan il-Kastell 
huwa magħmul minn żewġ partijiet, parti mibnija 
mill-Biżantini u l-parti l-oħra mibnija mill-iSvevi, 
li aktar tard ġew imwaħħdin ma’ xulxin. Il-parti 
Biżantina tmur lura lejn is-sena 916 W.K. Dan il-
Kastell inbena biex iħares lil Puglia mill-ħbit tas-

Saraċeni. Ġejna milqugħa f’dan il-Kastell mis-
Sindku ta’ Sannicandro Di Bari fejn wara diskors ta’ 
merħba ġejna mistiedna biex inżuru dan il-Kastell 
akkumpanjati minn gwida, fejn stajna napprezzaw 
aktar l-istorja u s-sbuħija ta’ dan il-Kastell.

Wara nofsinhar żorna l-belt ta’ Bitonto, magħrufa 
bħala l-Belt taż-Żebbuġ minħabba l-produzzjoni 
kbira taż-żebbuġ li nsibu fil-madwar. Kellna l-ħin 
inżuru numru ta’ postijiet ta’ interess, fosthom il-
Katidral Romanesk iddedikat lil San Valentinu li 
nbena bejn is-sekli ħdax u tnax. Wara, il-Banda 
Imperial għamlet programm mużikali fil-pjazza 
prinċipali ta’ din il-Belt. 

Il-Ġimgħa 18 ta’ Settembru filgħodu tlaqna lejn 
Bari. Il-Banda Imperial ġiet mistiedna biex ittella’ 
programm mużikali ġewwa l-Fiera Del Levante, fil-
padiljun tar-Regione Puglia. Il-Fiera Del Levante 

hija waħda mill-akbar fieri kemm ġewwa l-Itaja 
kif ukoll fil-Mediterran. Quddiem il-Padiljun tar-
Regione Puglia, f’għodwa mill-isbaħ, il-Banda 
Imperial esegwiet programm mużikali. Wara dan il-
progamm, flimkien ma’ diversi Sindki u Assessuri 
tar-Reġjun, ġejna mistiedna biex induqu ikel bnin 
u l-inbid mill-aqwa li jipproduċu diversi reġjuni 
tal-Puglia. Wara l-ikla ta’ nofsinhar żorna ċ-ċentru 
storiku tal-Belt ta’ Bari, fosthom il-Bażilika 
ddedikata lil San Nikola, fejn żorna wkoll il-kripta 
tal-istess Katidral. 

Tard wara nofsinhar minn Bari tlaqna lejn 
Alberobello. Alberobello hija belt żgħira li tinsab 
fuq għolja mdawra kollha kemm hi bis-sigar. Il-
popolazzjoni hija ta’ madwar ħdax-il elf ruħ. Hija 

magħrufa għat-Trulli, li fis-sena 1996 ġew meqjusa 
bħala wirt dinji mill-UNESCO. Ġewwa Alberobello 
l-Banda Imperial esegwiet programm qasir ta’ 
marċi Maltin fil-pjazza prinċipali li kienu ferm 
apprezzati mill-udjenza preżenti. Ftit tal-ħin wara 
l-Banda Imperial esegwiet programm ta’ mużika 
Maltija fiċ-ċentru storiku fil-preżenza tas-Sindku ta’ 
Alberobello, Dr Michele Maria Longo fost oħrajn, 
li wera interess kbir fil-mużika Maltija.

Wara jumejn mimlija daqs bajda, is-Sibt filgħodu 
ħadniha ftit bil-mod. Fin-nofs ta’ nhar ta’ filgħodu 
żorna l-belt ta’ Acquaviva Delle Fonti, akkumpanjati 
mis-Sindku Davide Francesco Carlucci, martu 
s-Sinjura Yvette Portelli, flimkien mal-kordinatur 
tal-mawra s-Sur Sergio Fassano. Żorna diversi 
postijiet ta’ interess fiċ-ċentru storiku. Fost dawn 
kien hemm il-Kon Katidral ta’ Acquaviva Delle 
Fonti ddedikat lil San Eustachio kif ukoll il-kripta 
tal-istess Kon Katidral li beda jinbena fis-sena 1158. 

Il-qofol tal-mawra tagħna kien il-kunċert li 
l-Banda Imperial kellha tagħmel fil-Cassarmonica 
ta’ Acquaviva Delle Fonti fil-pjazza ewlenija tal-Belt 
msemmija għal Vittorio Emanuele. Il Cassarmonica 
bdiet tinbena fis-sena 1907 u tlestiet fis-sena 1930. 
Hija magħmula minn koppla tistrieħ fuq tmien 
kolonni tas-siment. L-art tagħha hija magħmula 
mill-injam. Matul is-snin fiha daqqew l-aqwa baned 
li nsibu fir-reġjun tal-Puglia fejn hemm tradizzjoni 
bandistika kbira li tmur lura lejn l-aħħar tas-seklu 18. 
Qabel il-programm ġejna mistiedna nżuru Kantina 
tal-Inbid biex induqu l-inbid lokali. M’għandniex xi 
ngħidu kulħadd ħa gost bl-istedina, għalkemm is-
Surmast kellu jqatta’ l-ħin kollu jżebbeġ għajnejh 
biex ikun ċert li ħadd ma jaqbeż il-limitu...

Il-programm uffiċjali beda bi żfin tradizzjonali. 
Wara sar marċ qasir mill-Banda ta’ Acquaviva Delle 
Fonti li spiċċa quddiem il-Cassarmonica. Wara li 
ż-żewġ baned sellmu lil xulxin, dawn ingħaqdu 
flimkien u daqqew l-Innu Taljan taħt id-direzzjoni 
tas-Surmast Anthony Borg. Saru diskorsi tal-
okkażjoni u ġew mibdula wkoll tifkiriet. Il-Banda 
Imperial esegwiet programm mużikali varjat li 

Davide Francesco Carlucci. Mal-ewwel battuti tal-
kanzunetta, it-tnejn dehru sorpriżi u kommossi 
għall-aħħar. Żgur li ma stajniex insellmulhom u 
nirringrazzjawhom b’mod aħjar minn hekk.

Fost il-mistednin distinti li attendew għal dan il-
Programm kien hemm l-Onorevoli Evarist Bartolo, 
Ministru tal-Edukazzjoni u x-Xogħol, l-Ambaxxatur 
tal-Albanija għall-Italja, l-Eċċellenza Tiegħu Dr 
Neritan Ceka, is-Sotto Segretarju għall-Università u 
r-Riċerka, l-Onorevoli Angela D’Onghia, u s-Sindku 
tal-Mellieħa s-Sur John Buttigieg flimkiem ma’ 
għadd ta’ Sindki u Assessuri mir-Reġjun tal-Puglia. 
Kienet esperjenza mill-aqwa!

Wara lejl pjuttost qasir, ħadna l-fatra u tlaqna 
lejn l-ajruport ta’ Bari biex nirritornaw lejn Malta. 
Imma fl-aħħar tal-mazzita sibna ż-żbiba. Hekk kif 
wasalna l-ajruport, it-temp tbiddel u maltempata 
żul minn hemm laqtet l-inħawi ta’ Bari. Minħabba 
l-kundizzjoni tat-temp, it-titjira lura lejn Malta telqet 
madwar tliet sigħat tard mill-ħin previst. Minkejja 
dan, wasalna lura Malta kuntenti u ferħanin li lkoll 
flimkien f’għaqda waħda żidna ġrajja oħra ta’ 
suċċess għall-Għaqda tagħna. 

kien ferm milqugħ mill-udjenza numeruża li kienet 
prezenti. Xtaqna nroddu ħajr lis-Sindku Davide 
Francesco Carlucci u lil martu Yvette Portelli ta’ 
kulma għamlu magħna u ta’ kemm ħadmu biex 
kollox mar ħarir. Stedinnihom jitilgħu ħdejna u, 
hekk kif ingħaqdu magħna fil-Cassarmonica, il-
Banda Imperial daqqet il-kanzunetta Maltija Viva 
Malta tal-kantant magħruf Malti Freddie Portelli li 
jiġi missier is-Sinjura Yvette Portelli, mart is-Sindku 

Óe©©u lil uliedkom 
jitg˙allmu l-MuΩika 
mal-Banda Imperial

Għaqda Mużikali Imperial
MELLIEĦA

www.imperialbandclub.com 59

festa 2016


